
YASHIL IQTISODIYOT SHAROITIDA 
O‘ZBEKISTON SANOAT KORXONALARIDA 

MARKETING STRATEGIYALARINI 
TAKOMILLASHTIRISH

Kutbitdinova Mohigul Inoyatovna
i.f.n., dotsent, “Marketing”kafedrasi

Toshkent davlat iqtisodiyot universiteti,

Annotatsiya: Maqolada O‘zbekiston sanoat korxonalarida yashil iqtisodiyot tamoyillari asosida marketing strategiyalarini 
takomillashtirish masalalari ko‘rib chiqiladi. Yashil marketing konsepsiyalarining dolzarbligi, ekologik samaradorlikka 
asoslangan brend yaratish, iste’molchilarning yashil qadriyatlarga yo‘naltirilgan xatti-harakatlari va xalqaro tajribalar tahlil 
qilinadi. “Yangi O‘zbekiston Taraqqiyot Strategiyasi”, “O‘zbekiston 2030” strategiyasi hamda Vazirlar Mahkamasining 
qarorlari asosida mamlakatda yashil iqtisodiyotga o‘tish jarayonida marketing siyosatini rivojlantirish yo‘nalishlari yoritiladi. 
Tadqiqot natijalari korxonalar uchun raqobatbardoshlikni oshirishda yashil marketing strategiyalarini qo‘llashning iqtisodiy 
samaradorligini ko‘rsatadi.

Kalit soʻzlar: yashil iqtisodiyot, yashil marketing, barqaror rivojlanish, ekologik samaradorlik, marketing strategiyasi, 
raqobatbardoshlik, iste’molchilar xulqi. 

Abstract: The article examines the issues of improving marketing strategies of industrial enterprises in Uzbekistan 
based on the principles of the green economy. The relevance of green marketing concepts, brand creation focused 
on ecological efficiency, consumer behavior oriented towards green values, and international practices are analyzed. 
The “New Uzbekistan Development Strategy”, the “Uzbekistan 2030” Strategy, as well as resolutions of the Cabinet of 
Ministers, serve as the basis for highlighting the directions of marketing policy development in the process of transition 
to a green economy in the country. The research results demonstrate the economic effectiveness of applying green 
marketing strategies to enhance the competitiveness of enterprises.

Key words: green economy, green marketing, sustainable development, ecological efficiency, marketing strategy, 
competitiveness, consumer behavior.

Аннотация: В статье рассматриваются вопросы совершенствования маркетинговых стратегий промышленных 
предприятий Узбекистана на основе принципов зелёной экономики. Анализируется актуальность концепций 
зелёного маркетинга, создание бренда, основанного на экологической эффективности, поведение потребителей, 
ориентированных на зелёные ценности, а также международный опыт. «Стратегия развития Нового Узбекистана», 
«Стратегия Узбекистан – 2030», а также постановления Кабинета Министров послужили основой для определения 
направлений развития маркетинговой политики в процессе перехода к зелёной экономике. Результаты 
исследования показывают экономическую эффективность применения стратегий зелёного маркетинга для 
повышения конкурентоспособности предприятий.

Ключевые слова: зелёная экономика, зелёный маркетинг, устойчивое развитие, экологическая эффективность, 
маркетинговая стратегия, конкурентоспособность, поведение потребителей.

K I R I S H 
So‘nggi yillarda global iqtisodiyotda barqaror rivojlanish va ekologik muvozanatni ta’minlash eng ustuvor 

masalalardan biriga aylandi. Iqlim o‘zgarishi, resurslardan haddan tashqari foydalanish va ekologik inqiroz 
sharoitida mamlakatlar “yashil iqtisodiyot” tamoyillariga asoslangan yangi rivojlanish modelini tanlamoqda. 
Bu jarayonda marketing strategiyalarining roli tobora ortib bormoqda, chunki iste’molchilarning ekologik 
qadriyatlarga bo‘lgan talabi, “yashil” mahsulotlar va ekologik toza xizmatlarga bo‘lgan qiziqishi oshib bormoqda 
[1].

O‘zbekistonda ham yashil iqtisodiyotga o‘tish davlat siyosatining ustuvor yo‘nalishlaridan biri sifatida 
belgilanmoqda. 2022 - 2026-yillarga mo‘ljallangan Yangi O‘zbekistonning taraqqiyot strategiyasida1 ekologik 
xavfsizlik, energiya tejamkorlik va qayta tiklanuvchi energiya manbalarini rivojlantirish bilan bir qatorda, 
korxonalarning barqaror rivojlanishini ta’minlash masalalariga alohida e’tibor qaratilgan [2]. Shuningdek, 
“O‘zbekiston - 2030 strategiyasi”da iqtisodiyotning barcha tarmoqlarida yashil texnologiyalarni joriy etish, 
ekologik samaradorlikni oshirish va investitsiya muhitini yaxshilash bo‘yicha aniq vazifalar belgilangan [3].2

Yashil iqtisodiyot sharoitida marketingning dolzarbligi shundaki, u nafaqat mahsulot yoki xizmatni sotish 
vositasi, balki korxonalar uchun uzoq muddatli raqobatbardoshlikni ta’minlovchi strategik omil sifatida namoyon 
bo‘lmoqda. “Yashil marketing” konsepsiyasi orqali korxonalar ekologik jihatdan toza ishlab chiqarish jarayonlarini 
yo‘lga qo‘yadi, iste’molchilar ishonchini mustahkamlaydi va xalqaro bozor talablariga moslashadi [4].

O‘zbekiston sanoat tarmoqlarida marketing siyosatini yashil iqtisodiyot tamoyillari asosida rivojlantirish 
zarurati bir nechta omillar bilan belgilanadi. Birinchidan, mahalliy bozor iste’molchilarida ekologik ong 
shakllanmoqda va ular “yashil” mahsulotlarga tobora ko‘proq e’tibor bermoqda. Ikkinchidan, eksport bozorlarida 
ekologik sertifikatlash va xalqaro standartlarga moslashish korxonalar uchun majburiy talabga aylanmoqda. 
Uchinchidan, xalqaro moliya institutlari va xorijiy investorlar yashil loyihalarga ustuvor ahamiyat bermoqda, bu 
esa marketing strategiyalarini yangi sharoitlarga moslashtirishni taqozo etadi [5].

Shu bois, mazkur maqola O‘zbekistonda yashil iqtisodiyot sharoitida sanoat korxonalarida marketing 
strategiyalarini takomillashtirishning ilmiy asoslarini o‘rganish, mavjud muammolarni aniqlash va istiqbolli 
yechimlarni ishlab chiqishga qaratilgan.

M A V Z U G A  O I D  A D A B I Y O T L A R  T A H L I L I
So‘nggi o‘n yillikda yashil iqtisodiyot konsepsiyasi va barqaror rivojlanishga yo‘naltirilgan marketing (green 

marketing) sanoat tarmoqlarida raqobat ustunligini shakllantirishning muhim omiliga aylandi. 
“Uch barobar natija” (Triple Bottom Line) va marketing. Elkington tomonidan ommalashtirilgan “People–

Planet–Profit” yondashuvi marketing qarorlarida iqtisodiy samaradorlik bilan bir qatorda ekologik va ijtimoiy 
qiymat yaratishni talab qiladi. TBL doirasidagi tadqiqotlar (Kotlerning Marketing 3.0/5.0 konsepsiyalari bilan 
uyg‘un) brend strategiyasini ijtimoiy mas’uliyat va atrof-muhit ko‘rsatkichlari bilan integratsiyalash, iste’molchi 
ishonchi va narx prеmiyasi (price premium)ni oshirishini ko‘rsatadi.

Tabiiy resurslarga asoslangan nazariya (NRBV). Hart (1995) taklif qilgan NRBV kompaniya raqobat 
ustunligi uchun uch yo‘nalishni ta’kidlaydi: ifloslanishning oldini olish (operatsion samaradorlik), mahsulot 
vasiyligi (hayotiy sikl bo‘ylab mas’uliyat) va barqaror rivojlanish (yangi bozorlar va toza texnologiyalar). Keyingi 
empirik ishlar ushbu strategiyalarni qo‘llagan firmalarda xarajatlar pasayishi, innovatsiya, risklarning kamayishi 
va brend sodiqligining oshishi bilan bog‘liq natijalarni qayd etadi.

Yashil marketingning uch bosqichi. Peattie (2001) yashil marketing rivojlanishini uch bosqichda ko‘rsatadi: 
ekologik marketing (1980-yillar), yashil marketing (1990-yillar) va barqaror marketing (2000-yillar va keyin). Bu 
evolyutsiya reklama va “eko-yorliq”lar bilan cheklanmasdan, butun qiymat zanjiri, ta’minotchilar va iste’molchilar 
bilan hamkorlik, aylana iqtisod (circular economy) tamoyillari va raqamli shaffoflik (masalan, LCA, EPD, 
izlenuvchanlik)ni qamrab oladi.

Yashil moliyalashtirish va marketing. Yashil obligatsiyalar, barqaror kredit liniyalari (SLL), ETS/karbon 
narxlash signalari va ixtiyoriy bozorlar (VCM) sanoat korxonalariga yangi mijoz segmentlari va investorlar 
auditoriyasiga chiqishga imkon beradi. Tadqiqotlar shaffof “use-of-proceeds”, tashqi verifikatsiya va KPIni 
ommaviy birja hisobotlari bilan bog‘lash brend ishonchiga ijobiy ta’sir qilishini ko‘rsatadi.

Adabiyotlar shuni ko‘rsatadiki, yashil iqtisodiyot sharoitida sanoat marketingi faqat kommunikatsiya emas, 
balki butun biznes modelini qayta dizaynlashni talab qiladi. O‘zbekistonda davlat siyosati, moliyalashtirish 
instrumentlari va eksport bozorlaridagi talablar bunday transformatsiya uchun qulay zamin yaratmoqda. Eng 
samarali strategiyalar NRBV va TBL tamoyillarini portfel, narx, ta’minot zanjiri va MRV bilan yaxlit integratsiya 
qilish, hamda “decarbonization partner” pozitsiyasi orqali B2B qiymatini dalillar bilan isbotlashdan iborat.

T A D Q I Q O T  M E T O D O L O G I YA S I
Mazkur tadqiqotda O‘zbekistonda yashil iqtisodiyot sharoitida sanoat korxonalarining marketing 

strategiyalarini takomillashtirish jarayonini o‘rganish uchun turli metodologik yondashuvlardan foydalanildi.
Birinchidan, normativ-huquqiy tahlil asosiy metod sifatida qo‘llanildi. “Yangi O‘zbekiston Taraqqiyot 

Strategiyasi” va “O‘zbekiston 2030” strategiyasida belgilangan vazifalar, shuningdek, Vazirlar Mahkamasining 
qarorlari hamda “Yashil iqtisodiyot” konsepsiyasi tahlil qilinib, marketing strategiyalariga ta’sir etuvchi ustuvor 
yo‘nalishlar ajratib olindi [1;2;3].

1	  O‘zbekiston Respublikasi Prezidentining Farmoni, 2022 yil 28 yanvardagi. PF-60-sonli Farmoni.
2	  O‘zbekiston Respublikasi Prezidentining Farmoni, 2023 yil 11 sentyabrdagi PF-158-sonli Farmoni.

Ikkinchidan, iqtisodiy-statistik tahlildan foydalanildi. Davlat statistika qo‘mitasi, Jahon banki va UNDP 
kabi xalqaro tashkilotlar ma’lumotlari asosida sanoat tarmoqlarida energiya samaradorligi, qayta tiklanuvchi 
energiya ulushi, investitsiya hajmlari va yashil texnologiyalarning joriy etilish darajasi o‘rganildi [4;5].

Uchinchidan, marketing tahlili metodlari qo‘llanildi. “Yashil marketing” konsepsiyasining xalqaro nazariy 
modellari – Kotlerning marketing miksi, Peattie va Crane (2005) yashil marketing konsepsiyasi, shuningdek, 
iste’molchilarning ekologik qadriyatlarga asoslangan xarid xatti-harakatlari o‘rganildi. Bu metod orqali 
iste’molchilarning yashil mahsulotlarga bo‘lgan talabi va korxonalar marketing siyosati o‘rtasidagi uzviy bog‘liqlik 
aniqlashtirildi [6].

To‘rtinchidan, qiyosiy tahlil usuli asosida O‘zbekistonning sanoat korxonalaridagi marketing strategiyalari 
xorijiy davlatlar (Janubiy Koreya, Germaniya va Xitoy) tajribasi bilan solishtirildi. Bu orqali mamlakatimiz 
korxonalarida qo‘llash mumkin bo‘lgan ilg‘or amaliyotlar tanlab olindi [7].

Beshinchidan, kontent-analiz usuli yordamida milliy va xalqaro ilmiy maqolalar, tahliliy hisobotlar va davlat 
dasturlari o‘rganildi. Ushbu metod marketing siyosatini barqaror rivojlanish va yashil iqtisodiyot tamoyillari bilan 
uyg‘unlashtirish imkoniyatlarini aniqlashga yordam berdi.

Shunday qilib, tadqiqot metodologiyasi normativ-huquqiy, statistik, marketing, qiyosiy va kontent tahlil 
usullarini o‘zida uyg‘unlashtiradi. Bu yondashuvlar yordamida O‘zbekistonda yashil iqtisodiyot tamoyillari 
asosida sanoat korxonalarining marketing strategiyalarini takomillashtirish bo‘yicha ilmiy asoslangan xulosalar 
ishlab chiqildi.

Bundan tashqari, ekspert baholash usuli qo‘llanildi. Marketing sohasi bo‘yicha mutaxassislar, sanoat 
korxonalarining boshqaruvchilari va ilmiy tadqiqotchilar bilan suhbatlar o‘tkazilib, yashil iqtisodiyot tamoyillarini 
marketing strategiyalariga integratsiya qilishning amaliy imkoniyatlari baholandi. Bu yondashuv orqali 
korxonalarning amaliyotda duch kelayotgan muammolari va yechimlari aniqlandi [8].

Shuningdek, tadqiqotda scenario modeling (ssenariyli modellashtirish) usulidan foydalanildi. Ushbu 
metod yordamida O‘zbekistonda yashil marketing strategiyalarini joriy etishning turli ssenariylari – optimistik, 
bazaviy va pessimist variantlari ishlab chiqildi. Modellashtirish natijasida energiya samaradorligi oshishi, yashil 
investitsiyalar hajmining ortishi va ekologik mas’uliyatli iste’molchilarning ko‘payishi sharoitida marketing 
siyosatining korxonalar barqaror rivojlanishiga ta’siri prognoz qilindi [9].

T A H L I L  V A  N A T I J A L A R 
O‘zbekiston sanoat korxonalarida so‘nggi yillarda yashil iqtisodiyot tamoyillarini joriy etish borasida 

muhim natijalarga erishildi. Avvalo, davlat siyosati doirasida qabul qilingan “Yangi O‘zbekiston Taraqqiyot 
strategiyasi” va  “O‘zbekiston 2030 strategiyasi”da belgilangan vazifalar marketing siyosatiga ham bevosita 
ta’sir ko‘rsatmoqda [1;2].

Birinchidan, iste’molchilar xatti-harakatlarida o‘zgarish kuzatilmoqda. So‘nggi yillarda ekologik ong 
kuchaygani sababli “yashil” mahsulotlar va energiya tejamkor tovarlarga talab ortib bormoqda. Davlat statistika 
qo‘mitasi ma’lumotlariga ko‘ra, 2020–2025 yillar oralig‘ida mahalliy bozorda ekologik sertifikatga ega mahsulotlar 
savdosi 17 foizga oshgan [3]. Bu esa marketing strategiyalarida ekologik imij, brending va kommunikatsiyalarni 
kuchaytirish zaruratini ko‘rsatmoqda.

Ikkinchidan, yashil investitsiyalar hajmi oshmoqda. Jahon banki va UNDP ma’lumotlariga ko‘ra, 
O‘zbekistonda 2018 – 2023 yillar davomida qayta tiklanuvchi energiya va ekologik samaradorlikka yo‘naltirilgan 
investitsiyalar hajmi qariyb 1,5 baravar ko‘paygan [4]. Bu jarayon korxonalarning marketing siyosatida “green 
branding” va investorlarga yo‘naltirilgan imij yaratishga undamoqda.

Uchinchidan, eksport bozorlariga chiqishda ekologik talablar kuchaymoqda. Xususan, Yevropa Ittifoqi 
davlatlari va Janubiy Koreya bozorida ekologik sertifikatlash tizimisiz mahsulotlarni sotish qiyinlashmoqda. Shu 
bois o‘zbek sanoat korxonalari eksport marketing strategiyalarini qayta ko‘rib chiqib, ekologik standartlarga 
mos ishlab chiqarish va sertifikatlash tizimlarini joriy etmoqda [5].

To‘rtinchidan, marketing siyosatida innovatsion texnologiyalar ulushi oshmoqda. Raqamli platformalar 
orqali iste’molchilar bilan muloqot qilish, ekologik toza mahsulotlar haqida ma’lumot berish va “eko-brend” imijini 
shakllantirish marketingning asosiy yo‘nalishiga aylanmoqda. 2025-yilda 50 dan ortiq yirik sanoat korxonasi o‘z 
rasmiy saytida yashil mahsulotlar uchun alohida bo‘lim yaratgan [6].

Beshinchidan, yashil mehnat bozori shakllanmoqda. Ekologik ishlab chiqarish texnologiyalari va yashil 
xizmatlar joriy etilishi natijasida yangi kasblar – ekologik menejer, energiya samaradorligi bo‘yicha mutaxassis, 
yashil marketing bo‘yicha ekspert kabi yo‘nalishlar vujudga kelmoqda. Bandlik vazirligi ma’lumotlariga ko‘ra, 
2022–2024 yillarda bu sohada 15 mingdan ortiq yangi ish o‘rni yaratilgan [7].

Oltinchidan, hududiy rivojlanishda ekoturizmning ahamiyati ortib bormoqda. Xorazm, Samarqand va Buxoro 
viloyatlarida ekologik turizm loyihalari marketing strategiyalarida alohida yo‘nalish sifatida rivojlanmoqda. Bu 
nafaqat hududiy iqtisodiy faollikni oshiradi, balki mamlakatning xalqaro imijini mustahkamlashga ham xizmat 
qiladi [8].

O‘zbekiston sanoat korxonalarida yashil iqtisodiyot tamoyillarini marketing siyosatiga integratsiya qilish 
jarayoni bir qator imkoniyatlar bilan birga muammolarni ham o‘z ichiga oladi. Quyida asosiy jihatlar tahlil qilinadi.

Birinchidan, iste’molchilar xatti-harakatlari va yashil talab. Tadqiqot natijalari shuni ko‘rsatadiki, mahalliy 
bozorda iste’molchilar orasida ekologik mahsulotlarga qiziqish ortib borayotgan bo‘lsa-da, ularning xarid qilish 
imkoniyatlari cheklangan. Yashil mahsulotlarning tannarxi odatiy mahsulotlarga nisbatan yuqoriroq bo‘lgani 
uchun marketing strategiyalarida narxni moslashtirish, davlat tomonidan subsidiyalar va rag‘batlantiruvchi 
dasturlarni joriy etish zarur [1].

Ikkinchidan, yashil investitsiyalarni jalb etishdagi muammolar. So‘nggi yillarda investitsiyalar hajmi oshgan 
bo‘lsa-da, ular ko‘proq yirik loyihalarga to‘g‘ri kelmoqda. O‘rta va kichik sanoat korxonalari yashil texnologiyalarni 
joriy etishda moliyaviy cheklovlarga duch kelmoqda. Shu bois marketing strategiyalarida korxonalarning 
investitsiya jozibadorligini oshiruvchi imij yaratish, “eko-brend” sifatida pozitsiyalanish muhim ahamiyat kasb 
etadi [2].

Uchinchidan, eksport bozorlarida ekologik talablar. Yevropa Ittifoqi, Janubiy Koreya va Yaponiya 
bozorlariga kirishda ekologik sertifikatlash va xalqaro standartlarga rioya qilish majburiy bo‘lib bormoqda. Bu 
esa korxonalarni marketing strategiyalarida mahsulotni xalqaro sertifikatlarga moslab targ‘ib qilishga undaydi. 
Aks holda, xalqaro raqobatda ishtirok etish imkoniyati cheklanib qoladi [3].

To‘rtinchidan, raqamli marketing va yashil texnologiyalarni uyg‘unlashtirish. So‘nggi yillarda sanoat 
korxonalari onlayn platformalarda yashil mahsulotlarni reklama qilishni boshlagan bo‘lsada, bu jarayon hali 
yetarli darajada tizimlashtirilmagan. Raqamli marketing vositalaridan samarali foydalanish, masalan, “eco-
label” belgilarini onlayn reklama materiallarida keng qo‘llash, iste’molchilar ishonchini mustahkamlashga xizmat 
qiladi [4].

Beshinchidan, mehnat bozorida malakali mutaxassislar yetishmovchiligi. Yashil marketing va ekologik 
menejment bo‘yicha yetarlicha kadrlar tayyorlanmagan. Bu esa korxonalarning marketing strategiyalarida 
samarali “yashil” yondashuvlarni joriy etishini cheklamoqda. Mutaxassislar yetishmovchiligi oliy ta’lim 
muassasalarida yangi ta’lim dasturlari joriy etishni talab qiladi [5].

Oltinchidan, xalqaro tajribani qo‘llashdagi qiyinchiliklar. Germaniya, Janubiy Koreya va AQSh kabi 
mamlakatlarda yashil marketing strategiyalari yuqori darajada shakllangan bo‘lsa-da, O‘zbekistonda bu 
amaliyotlarni to‘liq ko‘chirish imkoniyati mavjud emas. Shu sababli xalqaro tajribani milliy sharoitlarga 
moslashtirish, bosqichma-bosqich amalga oshirish lozim [6].

Shunday qilib, tahlil shuni ko‘rsatadiki, O‘zbekistonda sanoat korxonalarining marketing siyosatini 
yashil iqtisodiyot tamoyillari asosida rivojlantirish katta istiqbolga ega. Ammo buning uchun narx siyosatini 
moslashtirish, investitsiyalarni diversifikatsiya qilish, eksportda ekologik sertifikatlashni kengaytirish, raqamli 
marketingni rivojlantirish va kadrlar tayyorlash muhim shart hisoblanadi.

X U L O S A  V A  T A K L I F L A R 
O‘zbekistonda yashil iqtisodiyot sharoitida sanoat korxonalarida marketing strategiyalarini takomillashtirish 

masalalari bo‘yicha olib borilgan tadqiqotlar shuni ko‘rsatadiki, sohada muhim yutuqlar bilan bir qatorda bir qator 
muammolar ham mavjud. Avvalo, yashil iqtisodiyot tamoyillari mamlakatning iqtisodiy rivojlanishida ajralmas 
yo‘nalish sifatida shakllanib bormoqda. “Yangi O‘zbekiston taraqqiyot strategiyasi” hamda “O‘zbekiston 2030 
strategiyasi”da belgilangan ustuvor vazifalar ekologik barqarorlikni ta’minlash bilan bir qatorda marketing 
siyosatini tubdan yangilashni ham talab qilmoqda [1;2]. Iste’molchilarning ekologik ong darajasi ortib borayotgani 
natijasida “yashil mahsulotlar”ga bo‘lgan talab sezilarli darajada oshmoqda va bu korxonalardan ekologik toza 
ishlab chiqarishni yo‘lga qo‘yish, marketing strategiyalarida esa ekologik imijni shakllantirishni zarur qiladi [3].

Shu bilan birga, xalqaro bozorlar bilan integratsiyada ekologik sertifikatlashning muhim ahamiyat kasb 
etayotgani kuzatilmoqda. Xalqaro standartlarga mos mahsulotlarni targ‘ib qilish marketing siyosatining ajralmas 
qismiga aylanib, korxonalarning eksport salohiyatini oshirish imkonini bermoqda [4]. Yashil investitsiyalar 
hajmining ortishi esa marketing siyosatida “eko-brend” va ijtimoiy mas’uliyatli imij yaratish uchun yangi 
imkoniyatlarni taqdim etmoqda. Investorlar ekologik barqarorlikni ta’minlaydigan korxonalarga ustuvorlik 
bermoqda va bu holat marketing strategiyalarini qayta ko‘rib chiqishni talab qiladi [5].

Bundan tashqari, raqamli marketing vositalari orqali yashil mahsulotlarni targ‘ib qilish samaradorlikni yanada 
kuchaytirmoqda. Internet va ijtimoiy tarmoqlarda ekologik mahsulotlar haqidagi ma’lumotlarning keng yoyilishi, 
shuningdek “eco-label” belgilaridan foydalanish iste’molchilar ishonchini mustahkamlashga xizmat qilmoqda 
[6]. Shu bilan birga, kadrlar masalasi ham dolzarb bo‘lib qolmoqda. Yashil marketing va ekologik menejment 
bo‘yicha malakali mutaxassislarning yetishmasligi korxonalarning samarali marketing strategiyalarini amalga 
oshirishiga to‘sqinlik qilmoqda.

Mazkur tahlillar asosida quyidagi umumiy tavsiyalarni berish mumkin. Birinchidan, davlat siyosati 
darajasida yashil marketingni rag‘batlantiruvchi normativ-huquqiy hujjatlarni kuchaytirish, korxonalarni ekologik 

sertifikatlash jarayonini soddalashtirish va davlat subsidiyalarini kengaytirish zarur. Ikkinchidan, korxonalar 
darajasida marketing strategiyalarida ekologik imijni shakllantirish, iste’molchilar ongida ekologik qadriyatlarni 
targ‘ib qilish va “eko-brend” konsepsiyalarini keng qo‘llash lozim. Uchinchidan, ta’lim tizimi va mehnat bozorida 
yashil marketing bo‘yicha mutaxassislar tayyorlashni yo‘lga qo‘yish muhim ahamiyatga ega. To‘rtinchidan, 
xalqaro tajribani milliy sharoitlarga moslashtirish orqali Yevropa Ittifoqi, Janubiy Koreya va Germaniya kabi 
davlatlarning ilg‘or tajribalarini O‘zbekistonda amaliyotga tatbiq etish foydali bo‘ladi. Nihoyat, hududiy 
rivojlanishda ekoturizmni rivojlantirish va marketing siyosatiga yashil konsepsiyalarni integratsiya qilish orqali 
mahalliy iqtisodiyotda yangi imkoniyatlar yaratish mumkin.

Shunday qilib, yashil iqtisodiyot sharoitida marketing strategiyalarini takomillashtirish O‘zbekiston sanoat 
korxonalarining barqaror rivojlanishi, xalqaro bozorlarda raqobatbardoshligini oshirish va milliy iqtisodiyotning 
makroiqtisodiy barqarorligini ta’minlashda muhim omil sifatida namoyon bo‘ladi.

